Հունիսի ֆլեշմոբի խնդիրների լուծումներ

Առաջին մակարդակ

1. Ճամբարականները որոշեցին ժամացույցի թվատախտակը երկու գծով բաժանել երեք մասի այնպես, որ յուրաքանչյուր մասում եղած չորս թվերի գումարները հավասար լինեն: Որո՞նք են ստացված քառյակները, եթե երկնիշ թվերի թվանշանները իրարից բաժանել չի կարելի: 
Կարծում եմ մեծ ժամացույց կարող ենք պատրաստել, նկարել, փորձել։ Կամ Paint-ով կարող ենք նկարել։ Գործնականում կփորձենք հաշվել 1-12 թվերի գումարը և որոշել՝ ինչ թվերով ստանանք հավասար միավորներ ամեն բաժանած մասում, որոնց գումարը լինի 1-12 թվերի գումարը։ Դասարանում քննարկելիս ավելի հստակ կերևա։

Լիլիթ Սահակյան

Սովորողների հետ խնդիրը կարդալուց հետո կվերհիշենք՝ ինչպե՞ս օգտվել ժամացույցից, ժամը քանի րոպե է, մեկ օրը քանի ժամ է և այլն։  Սովորողները խնդիրը լուծելու համար կարող են Paint  նկարչական ծրագրով նկարել ժամացույց կամ օգտվեն մեր պատրաստած ժամացույցներից։ Նախ սովորողների հետ պետք է քննարկենք մի կարևոր պայման․ ժամացույցի թվատախտակը պետք է բաժանենք 3 մասի երկու գծերի միջոցով, հետևաբար գծերը չպետք է հատվեն, հակառակ դեպքում կբաժանենք 4  մասի։ Երկրորդ կարևոր պայմանը՝ յուրաքանչյուր մասում հայտնված թվերի գումարը պետք է հավասար լինի իրար․ այսինքն՝ այնպես պետք է բաժանենք ժամացույցի թվատախտակը, որ այդ մասերում եղած թվերի գումարը նույնը լինի։ Այսպես՝ կսկենք բոլոր հնարավոր տարբերակներով թվատախտակը բաժանել 3 մասի, գումարել թվերը, գտնել այն քառյակները, որոնց գումարը հավասար է։ Ստացվում են հետևյալ քառյակները՝ 

11 + 12 + 1 + 2=26 

5 +6 + 7 + 8 =26 

10 + 9 + 4 + 3 =26 

Կից ուղարկում եմ նաև Paint  նկարչական ծրագրով նկարված ժամացույցի թվատախտակի բաժանումը։ Այսպես նաև սովոորղների համար հեշտ կլինի պատկերացնել՝ ինչպես բաժանել թվատախտակը երեք մասի այնպես, որ գծերը չհատվեն։

Մարգարիտ Հովնանյան

Կկարդանք խնդիրը, կքննարկենք, կգտնենք 1-ից մինչև 12 թվերի գումարը՝ 78։ Ստացված գումարը կբաժանենք 3-ի՝ 26, այսինքն՝ ժամացույցի թվատախտակը երկու գծով պետք է այնպես բաժանենք երեք մասի, որ ժամացույցի 4 թվերի գումարը հավասար լինի 26-ի։

Խնդիրը շատ լավ տարբերակ է Paint նկարչական ծրագրով աշխատելու համար։ Կնկարենք ժամացույցի թվատախտակը և կսկսենք բաժանել այնպես, որ ժամացույցի  չորս թվերի գումարը հավասար լինի 26-ի։
Արդյունքում կստացվի՝

11+12+1+2=26

10+9+3+4=26

8+7+6+5= 26

Կցում եմ նաև Paint նկարչական ծրագրով նկարած նկարը՝ բաժանումը ավելի պատկերավոր ցույց տալու համար։

Լուսինե Բարխուդարյան

Պատասխան` (11, 12, 1, 2), (9, 10, 3, 4), (7, 8, 5, 6)
2. Առավոտյան տողանին 25 ճամբարականներ շարվել էին մեկ շարքով: Յուրաքանչյուր տղայի երկու անմիջական հարևանները աղջիկներ էին: Աղջիկներից ոչ մեկը աղջիկ անմիջական հարևան չուներ: Քանի՞ աղջիկ կար շարքում: 
Առաջադրանքի քննարկումը պատկերացնում եմ 2 տարբերակով։ Նախ կարդում ենք առաջադրանքը, առանձնացնում բաղադրիչները, ապա քննարկում ենք պահանջը։ Ապա անցնում ենք առաջադրանքի լուծման տարբերակների քննարկմանը։

1-ին տարբերակը․ սովորողների հետ կարող ենք նույնատիպ շարք կազմել, ըստ այդմ առավել պատկերավոր կլուծենք առաջադրանքը։ Եթե տղաների կամ աղջիկների քանակը չհամապատասխանի կարող ենք քարտերի տեսքով բաժանել՝ կապույտ (տղաներ) և կարմիր (աղջիկներ) և կազմել շարքը։ Այսպիսով կունենանք 13 աղջիկ և 12 տղա ճամբարական։

2-րդ տարբերակով․ Paint նկարչական ծրագրով կնկարենք տողանը՝ գույներով առանձնացնելով աղջիկներին և տղաներին։ Կարող ենք նաև այս դեպքում պայմանականորեն նկարել երկրաչափական պատկերների տեսքով ՝  տղաներ (եռանկյուն), աղջիկներ (շրջան), և հաշվել։

Արաքս Հովհաննիսյան

Երկրորդ դասարանում խնդիրը կառաջարկեմ լուծել նույն սկզբունքով, ինչ առաջին դասարանում, այսինքն խնդրի հերոսները կլինեն հենց իրենք սովորողները: Կկարդանք խնդիրը, որից հետո յուրաքանչյուր տղայի անմիջական հարևանները կկանգնեն աղջիկները, բայց աղջիկներից ոչ մեկն անմիաջական աղջիկ հարևան չի ունենա: 25 սովորողը կանգնելուց հետո կհաշվենք աղջիկներին և կտեսնենք, որ շարքում կանգնած է 13 աղջիկ:

Արմինե Մնացականյան

Խնդիրը նկարելու ենք: Մեկ շարքով 25 ճամբարական շարված կլինի: Կճշտենք, թե ինչ է նշանակում անմիջական հարևան: Քանի որ, ըստ խնդրի, յուրաքանչյուր տղայի երկու անմիջական հարևանները աղջիկներ էին, ապա կստացվի.

աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ տղա աղջիկ

Ստացվում է, որ աղջիկներից ոչ մեկն աղջիկ անմիջական հարևան չունեցավ: 

Կարինե Մամիկոնյան

Պատասխան` 13:
3. Արամն ու Էրիկը լողափին խաղում էին քարերով: Արամը մեկ շարքով դասավորեց 8 քար՝ միմյանցից 2սմ հեռավորության վրա: Էրիկը 15 քարը դասավորրեց 2-րդ շարքում՝ իրարից 1սմ հեռավորության վրա: Ո՞ւմ քարերի շարքն ավելի երկար ստացվեց :

Այս խնդիրը ամառային ճամբարում Տաթև Սահակյանը փորձել է լուծել ճամբարականների հետ` ֆիզիկական միջավայրում: Դիտեք ֆիլմը: Քանի որ ընտրած քարերը չափսերը համեմատելի են նրանց միջև եղած հեռավորությանը, այդպիսի արդյունք է ստացվել:
Խնդիրը կարդալուց հետո սովորողներին կհարցնեմ՝ ինչ է սանտիմետրը, ինչպե՞ս են պատրաստվում չափել 2 և 1 սանտիմետրերը, ինչքա՞ն է 1 և 2 տարբերությունը: Նրանց լսելուց հետո, կառաջարկեմ իջնել լողափ, կընտրենք քարերը, ճյուղեր, որոնց միջոցով չափը կպահենք: Կբացատրեմ, որ վերցրած ճյուղը պայմանական կարելի է համարել 2 սմ, իսկ դրա ուղիղ կեսը՝ 1 սմ: Հետո սովորողներին խմբերի կբաժանեմ, որ չափումներ անեն, քարերը շարեն: Վերջում կտեսնեն, որ շարքերն իրար հավասար են:

Կարելի է նաև paint ծրագրում նկարել: Բացել վանդակավոր պատուհան, չորս վանդակն ընտրել՝ որպես 2 սմ, 2 վանդակը՝ 1 սմ: Հաշվելով վանդակները՝ անկյուններում քար նկարել, որից հետո պարզ կերևա, որ շարքերն իրար հավասար են: 

Լուսինե Գասպարյան:

Խնդիրը մի քանի եղանակով հնարավոր է քննարկել` նկարել paint-ով, կամ կրկնել նույնը և լողափի քարերը ըստ խնդրի պահանջի դասավորել։

Երկու դեպքում էլ սովորողները կտեսնեն և ավելի պատկերավոր կդառնա 1սմի և 2 սմի տարբերությունը, ինչպես նաև ակնհայտ կդառնա, որ 2 սմը= 2 հատ 1սմ-ի։

Արդյունքում` Արամի շարքը 1 սմ-ով երկար կլինի։

Փորձելուց հետո, ստացվում են հավասար:

Ազնիվ Մանուկյան

Խնդիրը ամողջական քաննարկել են Լիաննա Հակոբյանի երեխաները: Դիտիր ֆիլմը:

Պատասխան`հավասար:
4. Հունիսյան ճամբարի ընթացքում Արևմտյան դպրոցի 2.2 դասարանի սովորողները կազմակերպեցին ցատկապարկերով վազքի մրցույթ: Արեգը, Դավիթը և Ալենը գրավեցին առաջին երեք տեղերը: Արեգ 2-րդ տեղը գրավեց, Ալենը հասավ վերջնագծին Դավթից առաջ: Տղաներից ով ո՞ր տեղը գրավեց: 
Ունենք 3 մրցանակակիր՝ Ալեն, Դավիթ, Արեգ: Թղթի վրա գրում ենք 1,2,3: 
-Պայմանում հստակ նշված է, թե Արեգը որ տեղն է գրավել:
-2-րդ (2-ի դիմաց գրում ենք Արեգ)
-Ալենը հասավ վերջնագծին Դավթից առաջ: Առաջինն ո՞վ հասավ Ալե՞նը, թե՞ Դավիթը: 
-Ալենը: 
-Բայց 2-րդ տեղն արդեն Արեգինն է, նշանակում է, որ Արեգից էլ է առաջ եղել, ուրեմն...
- Ալենը գրավել է 1-ին տեղը: (1-ի դիմաց գրում ենք Ալեն)
-Ո՞ր տեղն ազատ մնաց: 
-3-րդ:
-3-րդ տեղն էլ էլ գրավել է Դավիթը: (3-ի դիմաց գրում ենք Դավիթ)
-Ստացվեց՝  Ալեն, Արեգ, Դավիթ: 

Լուսինե Պետրոսյան Գ. 

Սկզբում ուշադիր կկարդանք խնդիրը, Խնդրից պարզ դարձավ, որ Արեգի գրաված տեղը հստակ է՝ 2-րդ։ Հիմա ուշադիր կարդանք հետևյալ միտքը՝ Ալենը հասավ վերջնագծին Դավթից առաջ: Այստեղից հետևություն, որ Ալենը ավելի շուտ է հասել վերջնագծին, քան Դավիթը։ Քանի որ 2-րդ տեղը հստակ էր, հետևաբար Ալենը կզբաղեցնի 1-ին, իսկ Դավիթը՝ 3-րդ տեղը։

Սաթենիկ Սիմոնյան

Խնդիրն առաջին դասարանում լուծելու համար, անհրաժեշտ է այն վերածել իրական խաղի: Նախ սովորողների հետ կխաղանք ցատկապարկերով վազքի մրցույթ, որը մշտապես դուր է գալիս սովորողներին և ոգևորում: Որից հետո, խնդրի մեջ եղած  անունները կփոխարինեմ հենց իրենց անուններով: Առաջին երեք տեղը գրաված սովորողների համար կասեմ, որ օրինակ` Դավիթը գրավել է երկրորդ տեղը, և Դավիթի վրա կփակցնենք 2-րդ տեղը գրավելու համար 2 թվանշանը, Սամվելը հասել է վերջնագծին և առաջ է անցել Սուրենից: Հետևաբար Սամվելը գրավել է առաջին տեղը և 1 թվանշանը կտրամադրենք Սամվելին, իսկ Սուրենը երրորդ: 

Այնուհետև խաղի պայմանը կփոխենք և այն կդարձնենք առավել վերացական: 

Սովորողներին կհուշեմ, որ Արեգը գրավել է երկրորդ տեղը, իրենք Արեգի անունը ստանձնող սովորողի վրա կփակցնեն 2 թվանշանը: Ալենը հասել է վերջնագծին և առաջ անցել Դավիթից: Սովորողները հեշտությամբ կկռահեն, թե ով որ տեղն է գրավել:

Մոնիկա Տոնոյան

Պատասխան` Ալեն, Արեգ, Դավիթ
5. Արմենն ուներ դեղձանիկներ: Նա գնեց մի քանի վանդակ: Երբ յուրաքանչյուր վանդակում դնում էր մեկական դեղձանիկ, 1 դեղձանիկ մնում էր առանց վանդակի, իսկ երբ դնում էր երկուական դեղձանիկ, 4 վանդակ ավելանում էր: Արմենը քանի՞ դեղձանիկ ուներ և քանի՞ վանդակ էր գնել: 
Խնդիրը կարդալուց հետո խորհուրդ տվեցի  պատմել և թաքնված պայմաններն առանձնացնել.

1. թռչունները վանդակներից 1-ով շատ են

2. թռչունների քանակը զույգ թիվ է (որովհետև 2-ական բաժանելուց հետո, ոչ մի հատ չի մնում), հետևաբար վանդակների քանակը կենտ թիվ է։

Պայմաններն առանձնացնելուց հետո սկսեցին հերթով փորձել։

Միանգամից բացառեցին, որ թռչունները  կարող են 2 կամ 4 հատ լինել։ Մյուս դեպքերը հերթով փորձեցին.

Եթե «6 թռչուն - 5 վանդակ» լինի,  2-ական տեղավորելով 3 վանդակ կզբաղեցնեն, կմնա դատարկ 2 վանդակ։ Չի բավարարում պայմաններին։

Եթե «8 թռչուն - 7 վանդակ» լինի, 2-ական տեղավորելով 4 վանդակ կզբաղեցնեն, կմնա դատարկ 3 վանդակ։ Չի բավարարում պայմաններին։

Եթե «10 թռչուն - 9 վանդակ» լինի,  2-ական տեղավորելով 5 վանդակ կզբաղեցնեն, կմնա դատարկ 4 վանդակ։ Այսինքն մեր պայմաններին բավարարում է։

Այլ տարբերակներ չեն կարող լինել, քանի որ ամեն հաջորդ քայլին դատարկ վանդակների քանակը 1-ով ավելանում է։

Մանուշակ Աբրահամյան

Քանի  որ  դեղձանիկներին վանդակների մեջ մեկական դնելիս  մեկ դեղձանիկ մնում է առանց վանդակի, այստեղից հետևություն կանենք, որ դեղձանիկների քանակը պետք է 1-ով ավել լինի վանդակների քանակից: Երկրորդ մասում կհասկանանք այն փաստը, որ  դեղձանիկներին զույգ-զույգ դնելիս 4 վանդակ է  ավելանում և ոչ մի դեղձանիկ վանդակում մենակ չի մնում, այսինքն՝ դեղձանիկների թիվը զույգ է: Այսպիսով՝ դեղձանիկների թիվը  զույգ է և մեկով ավել է վանդակներից, այսինքն՝ վանդակների թիվն էլ կենտ թիվ է ստացվում:

Կարծում եմ , կսկսենք ամենափոքր զույգ թվից՝(նախ հրաշալի առիթ է կրկնել զույգ և կենտ թվերը, կօգտվենք առիթից ...) 2-ից, որը դեղձանիկների քանակն է և վանդակների քանակն էլ մեկով պակաս՝ 1:

  2 դեղձանիկ, 1 վանդակ- ոչ մի վանդակ չի ավելանում:

4 դեղձանիկ-3 վանդակ- ավելանում է 1 վանդակ

6 դեղձանիկ, 5 վանդակ - ավելանում է  2 վանդակ

8 դեղձանիկ, 7 վանդակ- ավելանում է 3 վանդակ

10 դեղձանիկ, 9 վանդակ- ավելանում է 4 վանդակ

Ու կհասկանանք, որ 9 վանդակ է և 10 դեղձանիկ:

Խնդիրը կարող ենք նաև լուծել նկարելով, ձեռքի տակ եղած առարկաներով(մատիտներ, տուփեր, փայտիկներ...)

Քրիստինե Հովսեփյան

Պատասխան` 10 դեղձանիկ, 9 վանդակ:
6. Շենքի յուրաքանչյուր հարկի բարձրությունը 4մ է։ Այդ շենքի 5֊րդ հարկի հատակին փռված գորգը գետնից ի՞նչ բարձրության վրա է գտնվում։
Քանի որ այն պետք է ներկայացնել 1-ին դասարանում, որտեղ միայն հաշվելուց այլ բան չենք կարող անել, այդ պատճառով էլ կընտրեմ նկարելու օգնությամբ  կամ էլ փայտե լեգոների օգնությամբ լուծման եղանակներից մեկնումեկը։

Խնդիրն  էր՝ 

 Շենքի յուրաքանչյուր հարկի բարձրությունը 4մ է։ Այդ շենքի 5֊րդ հարկի հատակին փռված գորգը գետնից ի՞նչ բարձրության վրա է գտնվում։

Խնդիրը կարդալուց հետո լեգոներով կսկենք պատրաստել շենք, որի հարկերի քանակը պետք է լինի ամենաքիչը 5-ը։

Ամեն հարկը կառուցելու համար կընտրենք 4 կտոր փայտյա լեգոներ, քանի որ ամեն հարկի բարձրությունը 4մ էր։ Այդպես կպատրաստենք մի շենք, որի հարկերի քանակը նախնական կլինեն 5-ը։

Հասնելով 5-րդ հարկին նորից կանդրադառնանք խնդրին և կպատմենք արդեն խնդրի պահանջը հասկանալու համար։

Խնդրում պահանջվում է հաշվել   գորգի բարձրությունը գետնից,  որը փռված էր 5-րդ հարկում։ Կփորձենք նաև որևէ դետալի օգնությամբ 5-րդ հարկի հատակին  գորգ փռել և հաշվել նրա բարձրությունը։

Կտեսնենք, որ բարձրությունը համընկնում է 4-րդ հարկի ավարտի հետ։

Հաշվելով  4 հարկ կառուցելու համար պետք եկած լեգոների քանակը՝ բարձրությամբ, կտեսնենք, որ նրանք 16-ն են։

Կարինե Խառատյան

Խնդիրը լավ պատկերացնելու համար  կօգտվենք Paint ծրագրից։ Նախ կնկարենք շենքի հարկերը, կնշենք յուրաքանչյուր հարկի բարձրությունը։ Կնկարենք նաև գորգը։

Մոտավորապես այսպիսի պատկեր կստանանք։

Կնկատենք, որ 5-րդ հարկի հատակը, որտեղ փռված է գորգը, նաև 4-րդ հարկի առաստաղն է ։ Կսկսենք հաշվել։

Խնդրի պատասխանը ստանալու համար կարող ենք կատարել գումարման կամ բազմապատկման գործողություն։

Լուծում

4 + 4 + 4 + 4 = 16 (մ)       4 x 4 = 16 (մ)       

Մարիամ Խաչատրյան

Խնդիրը կկարդանք, կքննարկենք և, paint նկարչական ծրագրում նկարելով,  կլուծենք: 

Կնկարենք շենքի 5 հարկը: Կհիշենք,  որ յուրաքանչյուր հարկի բարձրությունը,  այսինքն' հատակից մինչև առաստաղ 4 մ է: Կտեսնենք,  որ 1-ին հարկի առաստաղի և 2-րդ հարկի հատակի բարձրությունը նույնն է' 4 մ:

Հետևաբար 2-րդ հարկի առաստաղի և 3-րդ հարկի հատակի բարձրությունը կլինի 8 մ (4+4):

3-րդ հարկի առաստաղի և 4-րդ հարկի հատակի բարձրությունը կլինի 12 մ (4+4+4):


4-րդ հարկի առաստաղի և 5-րդ հարկի հատակի բարձրությունը կլինի 16 մ (4+4+4+4)


Այսինքն' 5-րդ հարկի հատակին փռված գորգի բարձրությունը 4x4=16 մ է:

Նելի Թովմասյան

Պատասխան` 16:
7. Եթե պապիկը ապրի իր ապրած տարիների կեսը և ևս 1 տարի, ապա կլինի 100 տարեկան։ Քանի՞ տարեկան է պապիկը։
Քանի որ առաջին դասարանում դեռ 100 թիվը չեն ճանաչում, ապա կփոխարինեմ 10-ով: Խնդիրը կկարդամ սովորողների համար ու կսկսեմ քննարկել: Այնուհետև կտամ հետևյալ հարցը. 
Ինչպե՞ս կբացատրեք այս հատվածը /Եթե պապիկը ապրի իր ապրած տարիների կեսը/ և ի՞նչ է նշանակում կեսը։
Կարծում եմ, սովորողները կկարողանան իրենց բառերով բացատրել: Ես էլ կամբողջացնեմ իրենց ասածը և կսկսենք մատիտներով /կամ նկարելով/10-ի սահմանում տարբեր թվեր բաժանել երկու, երեք և չորս հավասար մասերի։ Հետո խաղը կզարգացնոմ և կառաջարկեմ տրված թիվը կրկին բաժանել երկու, երեք և չորս հավասար մասերի, բայց առանձնացնել ավելորդը։ Օրինակ՝ սեղանին կդնենք 9-ը մատիտ, ապա կբաժանենք երկու հավասար մասերի, իսկ ավելորդ մասը կվերցնենք։ Այսպիսով կլինի յուրաքանչյուր կողմում չորս մատիտ, իսկ մեկ մատիտ կավելանա։
Երբ սկսեն ավելի արագ կատարել խաղի պահանջները, այդ ժամանակ կանրադառնանք խնդրին։ Այստեղ սովորողների ուշադրությունը կկենտրոնացնեմ նախ մեկ տարուն։ Երբ հասկանան և 10-ից հանեն 1 տարին, կառաջարկեմ երեք օղակ գծեն, առաջինը պապիկի տարիքը կլինի, երկրորդը տարիների կեսը, իսկ երրորդը՝ արդեն 9 տարին։ Երրորդ օղակի մեջ կդնենք բոլոր  9-ը մատիտները /տարիները/։ Այնուհետև կփորձենք երրորդ շրջանից մատիտները հավասր բաժանենլ այնպես, որ բոլոր շրջաններում հավասար քանակությամբ մատիտներ լինեն /չմոռանալով նշել, որ յուրաքանչյուր մատիտ հավասար է մեկ տարու/։ Յուրաքանչյուր շրջանում կլինի երեք տարի։ 
Եթե կլինեն սովորողներ, որ ճանաչում են 100-ի  սահմանում բոլոր թվերը, ապա կլուծենք նաև խնդրի ճիշտ տարբերակը։ Այս դեպքում կպարզենք, որ պապիկի տարիքի կեսը 33 է։
Պապիկը 66 տարեկան է:
Արմինե Գյոնջյան

Մինչ այս խնդրի լուծմանն անցնելը, կսկսեմ ավելի հեշտ և, ըստ էության, այս խնդրի լուծման հակառակ ուղղությունն պահանջող խնդրից: Օրինակ, կփորձենք հիշել  մեր պապիկ-տատիկների (եթե չկան այդպիսիք՝ պայմանական թվեր կընտրենք) տարիքը: Այնուհետև կփորձենք գտնել, թե քանի տարեկան կլինեին նրանք, եթե  շարունակեին ապրել  իրենց ապրած տարիների կեսը: Այնուհետև կանցնեինք այս խնդրին: 
Առկա թվերից կսկսեինք՝ 100 և 1: Ըստ էության,  փնտրվող թվերին  ավելացել է 1՝ 100 ստանալու համար: Մենք հետ քայլ ենք կատարում՝ -1: Այնուհետև փորձում  ենք գտնել, թե որ թիվն է, որին իր կեսը գումարելով կստանանք 99: Ըստ այդմ՝ պապիկը 66 տարեկան է: 

Արմինե Մովսիսյան

Խնդիրը հետաքրքիր է , բայց առաջին դասարանի սովորողների համար բարդ է:

 Քանի որ պապիկը պետք է ապրի իր ապրած տարիների ևս կեսը, հետևաբար  նրա տարիքը կբաժանենք երեք հավասար մասի, որից երկու մասն  արդեն ապրել է, մեկ մաս և ևս 1 տարի պետք է ապրի, որպեսզի դառնա 100 տարեկան:

Ստացվում է, որ պապիկը 66 տարեկան է և պետք է ապրի ևս 34 տարի, որպեսզի դառնա 100 տարեկան:

Սիդոնյա Վիրաբյան

Քննարակման եղանակ.

— Կարդալ եւ հասկանալ խնդիրը։

— Առանձնացնել խնդրի պայմանն ու պահանջը։ 

-Քննարկել «կեսը» հասկացողությունը, տարբեր թվեր կիսել։ 

— եթե 100-ից հանենք 1 , կլինի 99

— Այսինքն պետք է գտնել այն թիվը որը կիսելով եւ գումարելով իր իսկ կեսը կլինի 99:

-99 -ը բաժանում ենք 3 մասի( քանի որ այն կենտ թիվ է) 

ստացվում է 33

ուրեմն պապիկը սկզբից 33+33=66 տարեկան էր, եթե գումարենք այդ թվի կեսը՝ եւս մի 33, կստանանք 99: 

99+1=100

Թամար Մարիմյան

Պատասխան` 66:
8. Արեգը, Դավիթը և Անին ապրում են նույն շենքում։ Դավիթն ապրում է 2 հարկ բարձր, քան Արեգը, բայց 4 հարկ ցածր, քան Անին։ Ով ո՞ր հարկում է ապրում, եթե Արեգն ապրում է այդ շենքի 3֊րդ հարկում։
Մինչև խնդիրը կարդալը, կփորձեմ հասկանալ, թե արդյոք գիտեն ատաջինները վերև, ներքև, մեջտեղ հասկացությունները, հետո կկարդանք, կպատմենք, ով ինչպես է հասկանում։ Կնկարենք շենքը, կներկենք երրորդ հարկը,  հինգերորդը, որովհետև գիտենք, որ երրորդից երկու հարկ բարձրը հինգերորդն է, վերջում էլ կներկենք Անիի հարկը, հինգերորդից չոր հարկ վերև կլինի իններորդը։

Լուսինե Պետրոսյան

Այս խնդիրը կարելի է լուծել նկարելով:

Արեգը երրորդ հարկում է, իսկ Դավիթը Արեգից երկու հարկ բարձր է ապրում, այսինքն՝ Դավիթն ապրում է հինգերորդ հարկում: Իսկ ահա Անին, որը բոլորից բարձ հարկում է ապրում, ստացվում է, որը Դավիթը՝ հինգերորդ հարկում ապրելով, չորս հարկ էլ ցածր է ապրում: Հետևաբար՝ Անին Դավթից չորս հարկ բարձր է ապրում, այսինքն՝ իններորդ հարկում:

Արեգ- 3-րդ հարկ

Դավիթ - 5-րդ հարկ

Անի - 9-րդ հարկ

Անահիտ Հարությունյան

Պատասխան` Արեգը` 3-րդ, Դավիթը` 5-րդ, Սնին` 9-րդ:

9. Մայրիկը որոշեց իր 3 երեխաներին բաժանել չորսական կոնֆետներ, սակայն նկատեց, որ 2 կոնֆետ պակասում է։ Ստիպված յուրաքանչյուրին տվեց 3 կոնֆետ։ Քանի՞ կոնֆետ մնաց մայրիկի մոտ։ 
Կնկարենք երեք երեխաներին ու կսկսենք բաժանել կոնֆետները, քանի որ չորսական կոնֆետ տալիս երկու կոնֆետ պակասում է, նշանակում է, որ երեխաներից մեկը երկու կոնֆետ կստանա. նկար 1

Այս նկարով կհաշվենք, թե մայրիկի մոտ քանի կոնֆետ կա։ Կա 10 կոնֆետ։

Հետո կնակրենք 2-րդ նկարը և երեխաներին կտանք երեքական կոնֆետ․ նկար 2

Այս նկարից էլ երևում է , որ մայրիկի մոտ կմնա 1 կոնֆետ։

Մերի Գրիգորյան

Պատասխան` 1:
10. Արմինեն, Գայանեն ու Անին ունեն 40 կոնֆետ։ Արմինեն ու Գայանեն ունեն հավասար քանակությամբ, իսկ Անին յուրաքանչյուրից 2 անգամ շատ կոնֆետ։ Յուրաքանչյուրը քանի՞ կոնֆետ ունի։ 
Անիի ունեցած կոֆետները, ըստ պայմանի, հավասար կլինի Արմինեի և Գայանեի միասին  ունեցած կոնֆետների թվին։
Հետևաբար, եթե 40 կոնֆետները կիսենք, կստացվի, որ Անին ունի 20 կոնֆետ, իսկ Արմինեն և Գայանեն՝ 10֊ական կոնֆետ։
Սովորողների համար ավելի ակնհայտ լինելու համար, խնդիրը կբացատրեմ իրական կոնֆետների միջոցով՝ հնարավորութուն տալով անձնապես հաշվել, համեմատել և լուծել խնդիրը։
Իսկ վերջում միասին անուշ կանենք կոնֆետները՝ նոր հարցերով և լուծումներով։
Տաթև Թամազյան

Անին` 20, Արմինեն և Գայանեն` 10-ական
այսպես ստացվեց:

1)40 կոնֆետը կբաժանենք երկու մասի՝ 40:2=20: 

20 կոնֆետը կտանք Անիին, իսկ մյուս   20-ը կրկին կբաժանենք՝ 20:2=10:

10 կոնֆետը կտանք Արմինեին, մյուս    10-ն էլ՝ Գայանեին: 

Անին կունենա 2 անգամ շատ կոնֆետ, քան աղջիկները, իսկ Արմինեն ու Գայանեն կունենան հավասար քանակությամբ կոնֆետ:

2)40 կոնֆետը կբաժանենք 4 մասի, քանի որ Անիի բաժինը կրկնակի է՝ 40:4=10: 

Յուաքանչյուրին կտանք 10ական՝ 10x3=30, իսկ մնացած 10-ը կտանք կրկին Աննիի: Կստացվի Անին ունի 20կոնֆետ՝ 2 անգամ շատ, իսկ աղջիկները հավաար՝ 10 ական:
Գոհար Սմբատյան
Սովորողները կբաժանվեն երեքական մասնակիցներով խմբերի:Եթե ունենանք մեզ հետ կոնֆետներ խնդիրը կլուծենք հենց կոնֆետներով, իսկ եթե ոչ` ապա կփոխարինենք մատիտներով կամ այլ առարկաներով:Սկզբից պետք է ծանոթանանք անգամ ավել և անգամ պակաս արտահայտություններին:Դա կարող ենք անել առարկաները հաշվելով` ավելացնելով և պակասեցնելով:Կհաշվենք 40 կոնֆետը, այնուհետև այն կբաժանենք երկու հավասար մասի` կստացվի 20 և 20:Հետո սովորողներ հետ առաջին 20-ը կբաժանենք երկու հավասար մասերի` հերթով կոնֆետները բաժանելով երկու մասնակիցների միջև:Կստացվի, որ երկու սովորող կունենան 10 -ական կոնֆետ:Մնում է մյուս 20-ը, որը երկու 10-ն է` այսինքն մյուս սովորողը ունի երկու անգամ շատ կոնֆետ:

Խնդիրը կարող ենք լուծել նաև paint ծրագրով նկարելով:

Սրբուհի Ներսիսյան

Պատասխան` Անին` 20, Արմինեն և Գայանեն` 10-ական:
